
1. Cyflwyniad
Mae’r polisi hwn yn nodi sut y bydd Cyngor Bwrdeistref Sirol Castell-nedd Port Talbot (“y Cyngor”) yn cyflawni ei ddyletswyddau statudol i ddarparu cymorth teithio i ddysgwyr ar gyfer disgyblion sy’n byw o fewn y fwrdeistref sirol. Mae’r wybodaeth a ddarperir yn y canllaw hwn yn berthnasol i flwyddyn academaidd 2027–2028. Caiff y polisi hwn ei adolygu’n flynyddol yn unol â gofynion Mesur Teithio i Ddysgwyr (Cymru) 2008.
Os bydd unrhyw anghysondeb rhwng y polisi hwn a gwybodaeth a ddarperir gan ysgolion neu ffynonellau ar-lein, bydd y fersiwn ddiweddaraf a gyhoeddir o’r polisi hwn yn cael blaenoriaeth.

2. Polisi a Chyd-destun Deddfwriaethol
Bydd y Cyngor yn cyflawni ei ddyletswyddau statudol yn unol â’r ddeddfwriaeth, y canllawiau a’r strategaethau lleol perthnasol, gan gynnwys:
· Mesur Teithio i Ddysgwyr (Cymru) 2008 (MTD 2008)
Mae Mesur Teithio i Ddysgwyr (Cymru) 2008 yn gosod dyletswydd statudol ar Awdurdodau Lleol i ddarparu cymorth teithio i ddysgwyr lle mae meini prawf cymhwystra penodol yn cael eu bodloni.
Mae’r Cyngor yn cadarnhau ei fod wedi rhoi ystyriaeth benodol i’r canllawiau statudol a gyhoeddwyd gan Weinidogion Cymru o dan Adran 15 o Fesur Teithio i Ddysgwyr (Cymru) 2008 wrth arfer ei swyddogaethau ym maes teithio i ddysgwyr.
Dyletswyddau’r Gymraeg
Mae gan y Cyngor ddyletswydd gyfreithiol i gydymffurfio â Rheoliadau Safonau’r Gymraeg (Rhif 1) 2015, sy’n gosod dyletswyddau statudol ar gynghorau o ran darparu gwasanaethau, llunio polisïau, trefniadau gweithredol, hyrwyddo’r Gymraeg a chadw cofnodion.
Yn unol ag Atodlen 2 o Reoliadau 2015, ac yn benodol safonau llunio polisïau 88–97, rhaid i’r Cyngor, wrth ddatblygu, adolygu neu weithredu unrhyw bolisi, roi sylw dyledus i effeithiau ei benderfyniadau ar gyfleoedd i ddefnyddio’r Gymraeg a sicrhau nad yw’r Gymraeg yn cael ei thrin yn llai ffafriol na’r Saesneg.
Rhaid i’r Cyngor hefyd roi ystyriaeth i Cymraeg 2050 a sicrhau cyd-fynd â’i Gynllun Strategol Cymraeg mewn Addysg (CSGA/WESP) er mwyn cefnogi amcanion cenedlaethol a lleol y Gymraeg.
Mae Asesiad Effaith ar y Gymraeg wedi’i gwblhau fel rhan o’r broses o ddatblygu a chymeradwyo’r polisi.
Dyletswyddau Teithio Cynaliadwy
Mae’r Cyngor wedi mabwysiadu’r hierarchaeth drafnidiaeth a nodir yn Strategaeth Drafnidiaeth Llywodraeth Cymru, Llwybr Newydd. Pan fo dysgwr wedi’i asesu fel un sydd â hawl i gymorth teithio i ddysgwyr, caiff opsiynau trafnidiaeth eu hystyried a’u cymhwyso yn unol â’r hierarchaeth ganlynol, gan roi blaenoriaeth i’r dull teithio mwyaf cynaliadwy a phriodol, yn amodol ar anghenion unigol, diogelwch, hyd y daith ac addasrwydd.
i. Cerdded a beicio
Bydd cerdded a beicio yn cael eu hystyried fel y dewis cyntaf lle asesir bod y llwybr yn addas, bod y pellter yn briodol, a bod oedran, gallu ac amgylchiadau unigol y dysgwr yn caniatáu hynny. Mae hyn yn cynnwys hyrwyddo teithio llesol ac, lle bo’n briodol, cefnogi mynediad at lwybrau addas neu seilwaith teithio llesol.
ii. Trafnidiaeth gyhoeddus
Lle nad yw cerdded neu feicio yn addas, defnyddir gwasanaethau trafnidiaeth gyhoeddus presennol lle bo’n ymarferol. Mae hyn yn cynnwys gwasanaethau bysiau neu reilffyrdd amserlenedig sy’n darparu dull teithio addas, dibynadwy ac effeithlon ac sy’n cynrychioli’r gwerth gorau am arian, gan ystyried amser y daith ac anghenion y dysgwr.
iii. Cerbydau allyriadau uwch-isel
Lle nad yw trafnidiaeth gyhoeddus ar gael neu’n addas, rhoddir blaenoriaeth i ddarparu trafnidiaeth gan ddefnyddio cerbydau allyriadau uwch-isel. Mae hyn yn cefnogi ymrwymiad y Cyngor i leihau allyriadau carbon ac yn cyd-fynd â nodau datgarboneiddio a chynaliadwyedd cenedlaethol.
iv. Cerbydau modur preifat eraill
Lle nad yw’r un o’r opsiynau uchod yn addas neu ar gael, gellir darparu trafnidiaeth gan ddefnyddio cerbydau modur preifat eraill, gan gynnwys gwasanaethau dan gontract neu drefniadau cymeradwy megis Cyllidebau Teithio Personol, er mwyn sicrhau bod y dysgwr yn gallu cael mynediad at ei le addysg.
Nid yw hyrwyddo teithio cynaliadwy yn effeithio ar gymhwystra dysgwr i gael cymorth teithio, a bydd hyn yn parhau i gael ei asesu yn unol â dyletswyddau statudol a pholisi teithio i ddysgwyr y Cyngor.
Gall y Cyngor ymgysylltu ag ysgolion a phartneriaid i gefnogi mentrau teithio cynaliadwy lle bo’n briodol. Fodd bynnag, nid yw argaeledd na hyrwyddiad opsiynau teithio cynaliadwy yn creu hawl i gymorth teithio, nac yn gosod rhwymedigaeth ar y Cyngor i ddarparu neu wella llwybrau neu gyfleusterau penodol.
Dyletswyddau Deddfwriaethol Eraill
Rhoddir sylw dyledus i ddeddfwriaeth berthnasol arall sy’n ymwneud ag addysg, cydraddoldeb, diogelu plant, diogelu data, iechyd a diogelwch, hawliau dynol, a’r amgylchedd, gan fod y rhain yn elfennau annatod o gyflawni Mesur Teithio i Ddysgwyr (Cymru).
Mae hyn yn cynnwys dyletswyddau sy’n deillio o’r ddeddfwriaeth ganlynol, ymhlith eraill ond heb fod yn gyfyngedig iddi:
· Deddf Addysg Drydyddol ac Ymchwil (Cymru) 2022 
· Deddf Anghenion Dysgu Ychwanegol a Thribiwnlys Addysg (Cymru) 2018 
· Deddf Llesiant Cenedlaethau’r Dyfodol (Cymru) 2015 
· Deddf Gwasanaethau Cymdeithasol a Llesiant (Cymru) 2014 
· Deddf Safonau a Threfniadaeth Ysgolion (Cymru) 2013 
· Deddf Teithio Llesol (Cymru) 2013, fel y’i diwygiwyd gan Ddeddf yr Amgylchedd (Ansawdd Aer a Thirweddau Sain) 2024 
· Mesur Hawliau Plant a Phobl Ifanc (Cymru) 2011 
· Mesur Plant a Theuluoedd (Cymru) 2010 
· Deddf Cydraddoldeb 2010



3. Mesur Teithio i Ddysgwyr (Cymru) 2008 – Dyletswyddau Cyngor Bwrdeistref Sirol Castell-nedd Port Talbot

Mae dyletswyddau’r Cyngor, fel y’u nodir yn y Mesur, fel a ganlyn:
Rhaid i’r Cyngor:
· Asesu anghenion teithio dysgwyr yn ardal yr awdurdod.
· Darparu cymorth teithio i ddysgwyr o oedran ysgol gorfodol sy’n mynychu ysgol gynradd ac sy’n byw dwy filltir (3.218 cilomedr) neu fwy o’u hysgol addas agosaf.
· Darparu cymorth teithio i ddysgwyr o oedran ysgol gorfodol sy’n mynychu ysgol uwchradd ac sy’n byw tair milltir (4.828 cilomedr) neu fwy o’u hysgol addas agosaf.
· Asesu a diwallu anghenion plant “sy’n cael gofal” yn ardal yr awdurdod.
· Hyrwyddo mynediad at addysg cyfrwng Cymraeg.
· Hyrwyddo dulliau teithio cynaliadwy.






4. Pwy sy’n gymwys i gael Cymorth Teithio i Ddysgwyr?
Trosolwg

Caiff pob cais am gymorth teithio i ddysgwyr ei asesu ar sail unigol. I fod yn gymwys i gael cymorth teithio i ddysgwyr, rhaid i blentyn fynychu ei ysgol addas agosaf neu ei ysgol ddalgylch, a rhaid i’r daith o’r cartref i’r ysgol honno fyddloni’r meini prawf pellter. Ni ddarperir cymorth teithio i ddysgwyr oni bai bod y dysgwr yn bodloni’r ddau faen prawf.
Lle bo brawd neu chwaer iau yn gwneud cais i fynychu’r un ysgol â brawd neu chwaer hŷn sy’n derbyn cymorth teithio i ddysgwyr, nid yw hyn yn gwarantu y bydd y brawd neu chwaer iau yn ei dderbyn. Caiff pob dysgwr ei asesu’n unigol yn unol â’r polisi sydd mewn grym ar y pryd.

Gall y cymorth teithio a gynigir gan y Cyngor gynnwys y canlynol:
· tocyn teithio ar fws neu drên cyhoeddus
· sedd ar gerbyd dan gontract y Cyngor (coets/bws, bws mini neu dacsi)
· Cyllideb Teithio Personol (CTP)
· Hyfforddiant Teithio Annibynnol
· Cefnogaeth Teithio Llesol
· Trafnidiaeth y Cyngor ei hun

Ni all rhieni/gofalwyr ddewis y math o drafnidiaeth nac enwi cerbydau neu weithredwyr penodol ar gyfer teithio eu plentyn.
Ar ôl cwblhau’r asesiad o anghenion cymorth teithio, bydd y Cyngor yn hysbysu rhieni/gofalwyr o’r canlyniad ac unrhyw ddyfarniad trafnidiaeth a wneir.
Lle mae’r Cyngor wedi asesu bod dysgwr yn gymwys i gael cymorth teithio i ddysgwyr ac wedi cynnig cymorth teithio addas yn unol â Mesur Teithio i Ddysgwyr (Cymru) 2008 a chanllawiau statudol Llywodraeth Cymru, ystyrir bod dyletswydd y Cyngor i ddarparu cymorth teithio wedi’i chyflawni.
Lle bo rhieni/gofalwyr yn anghytuno â’r penderfyniad neu’r cymorth a gynigir, mae ganddynt hawl i apelio yn unol â gweithdrefn apelio gyhoeddedig y Cyngor.
Os bydd rhiant/gofalwr yn dewis gwrthod y cymorth teithio a gynigir, bydd y cyfrifoldeb am wneud trefniadau teithio amgen yn gorwedd gyda’r rhiant/gofalwr, a byddant hefyd yn gyfrifol am dalu’r holl gostau cysylltiedig.
Bydd y Cyngor yn adolygu’r math o gymorth teithio a gynigir yn rheolaidd, gan gynnwys:
· adolygiad blynyddol o bob cynnig cymorth teithio
· adolygiad tymhorol o seddi sydd ar gael ar gerbyd dan gontract y Cyngor a rennir
· yn dilyn newid yn anghenion y plentyn/person ifanc
· yn dilyn unrhyw adroddiadau o ymddygiad heriol

Dylai rhieni/gofalwyr wneud cais am gymorth teithio dim ond os ydynt wedi darllen y canllawiau hyn ac yn hyderus bod eu plant yn bodloni’r trothwyon meini prawf.






5. Meini Prawf Asesu

a) Yr ysgol addas agosaf
Ystyrir bod ysgol yn addas i ddysgwr os yw’r “addysg neu’r hyfforddiant a ddarperir yno yn addas, gan ystyried oedran, gallu a dawn y plentyn ac unrhyw anawsterau dysgu a allai fod ganddo neu ganddi” (Adran 4(9) o Fesur Teithio i Ddysgwyr (Cymru) 2008).
Mae’r Cyngor wedi dynodi’r ysgol addas agosaf yn unol â Pholisi Derbyniadau’r Cyngor.
Mae hyn yn berthnasol p’un a yw’r ysgol wedi’i chategoreiddio yn ôl dewis iaith (cyfrwng Cymraeg/cyfrwng Saesneg) neu enwad crefyddol dewisol (Ffydd).
Er bod rhieni/gofalwyr yn rhydd i arfer eu dewis rhiant wrth ddewis ysgol i’w plentyn, ni ddarperir cymorth teithio i ddysgwyr os nad yw’r ysgol a ffefrir yn ysgol addas agosaf, fel y’i dynodir gan Bolisi Derbyniadau’r Cyngor.
Os yw’r ysgol addas agosaf yn llawn, asesir cymhwystra ar sail yr ysgol addas nesaf agosaf sydd â lle ar gael i dderbyn y dysgwr. Bydd yr un meini prawf pellter yn berthnasol.

b) Pellter
Mae’r Cyngor yn darparu cymorth teithio i ddysgwyr ar gyfer plant oedran cynradd sy’n byw dwy filltir (3.218 cilomedr) neu fwy o’u hysgol.
Mae’r Cyngor yn darparu cymorth teithio i ddysgwyr ar gyfer plant/pobl ifanc oedran uwchradd sy’n byw tair milltir (4.828 cilomedr) neu fwy o’u hysgol.
Bydd y pellter o’r ysgol addas agosaf, fel y’i pennir gan y Cyngor yn unol â Pholisi Derbyniadau’r Cyngor, yn cael ei fesur drwy’r llwybr cerdded byrraf sydd ar gael. Nid dyma o reidrwydd y pellter byrraf ar hyd y ffordd drwy lwybr gyrru. Cesurir y pellter rhwng cyfeiriad y cartref a’r ysgol gan ddefnyddio’r llwybr cerdded addas byrraf sydd ar gael o’r fynedfa gerddwyr agosaf i’r cartref ac i’r ysgol. Gwneir y mesuriad gan ddefnyddio systemau mapio digidol megis Google Maps, ac, lle bo angen, system mapio electronig y Cyngor, a/neu fesuriad corfforol ar y tir.

c) Llwybrau sydd ar gael
Ystyrir bod llwybr ar gael os asesir ei fod yn ddiogel i blentyn heb anabledd nac anhawster dysgu gerdded ar ei ben ei hun neu yng nghwmni rhiant neu berson cyfrifol arall.

Mae’r Cyngor yn darparu cymorth teithio i ddysgwyr ar gyfer plant/pobl ifanc oedran cynradd ac uwchradd os nad oes llwybr cerdded ar gael rhwng y cartref a’r ysgol oherwydd natur y llwybr, sy’n golygu na ellid disgwyl iddynt gerdded yno’n ddiogel, hyd yn oed pe baent yng nghwmni rhiant neu berson cyfrifol arall, ac nad oes llwybr arall o fewn y pellter cerdded statudol y gellid ei gerdded yn ddiogel, hyd yn oed pe baent yng nghwmni.

At ddibenion cymhwystra, cynhelir asesiad llwybr gan yr awdurdod lleol yn unol â’r meini prawf a osodir gan Lywodraeth Cymru. Mae’r asesiad yn ystyried y llwybr cerdded addas byrraf y gall plentyn/person ifanc, yng nghwmni pan fo angen, ei gerdded yn ddiogel o’u cartref i/ac o’r giât agosaf sy’n caniatáu mynediad cerddwyr i’w hysgol addas agosaf fel y’i dynodir gan y Cyngor, yn unol â Pholisi Derbyniadau’r Cyngor. Gall y llwybr gynnwys troedffyrdd, llwybrau ceffylau a thraciau eraill, a gall gynnwys mynediad i fynedfeydd cerddwyr amgen i’r ysgol nad ydynt yn hygyrch i gerbydau modur.

Mae’r Cyngor yn cadarnhau bod asesiadau diogelwch llwybrau’n cael eu cynnal yn unol â meini prawf Llywodraeth Cymru ar Argaeledd Llwybrau a Diogelwch Ffyrdd, fel y’u nodir yng Nghanllawiau Teithio i Ddysgwyr.

Caiff llwybrau cerdded sydd ar gael eu hadolygu’n barhaus i adlewyrchu newidiadau i seilwaith troedffyrdd lleol. Os bydd asesiad yn arwain at ail-gategoreiddio llwybr a oedd wedi’i ddynodi’n flaenorol fel un anniogel yn llwybr sydd ar gael, bydd cymorth teithio i ddysgwyr yn cael ei dynnu’n ôl o ddechrau’r flwyddyn academaidd nesaf. Bydd wedyn yn gyfrifoldeb ar y rhiant/gofalwr i wneud trefniadau teithio addas ar gyfer presenoldeb eu plentyn yn yr ysgol. Mae’r oedi cyn tynnu’r ddarpariaeth yn ôl er mwyn rhoi cyfle i rieni/gofalwyr a dysgwyr baratoi ar gyfer y newid.

d) Mannau codi a gollwng

Disgwylir i blant/pobl ifanc sy’n derbyn cymorth teithio prif ffrwd gerdded i leoliad codi dynodedig, megis safle bws, ar gyfer casglu, ac i gael eu hebrwng gan rhiant neu berson cyfrifol arall lle bo angen.
Bydd y man codi/gollwng ar gyfer y plant/pobl ifanc hynny ag anghenion dysgu ychwanegol sy’n mynychu darpariaeth addysgol arbenigol naill ai mewn lle addas gryn bellter byr o’u cyfeiriad cartref neu wrth ymyl y palmant yng nghyfeiriad y cartref. Ni ddisgwylir i gerbydau dan gontract y Cyngor gasglu nac ollwng dysgwyr ar dramwyfeydd preifat.
Pan fo’r man codi/gollwng wrth ymyl y palmant yng nghyfeiriad y cartref, cyfrifoldeb y rhiant yw sicrhau, lle bo angen, bod y plentyn yn cael ei gymryd i’r cerbyd ac oddi yno ar yr amser a drefnwyd. Ni fydd gyrwyr nac, lle bo’n berthnasol, cynorthwywyr teithwyr yn casglu nac yn gollwng y plentyn yn uniongyrchol wrth ddrws y tŷ.

e) Hyd y Daith
Bydd y Cyngor yn cynllunio teithiau gyda’r nod o leihau amseroedd teithio lle bynnag y bo modd. Fodd bynnag, rhaid iddo hefyd sicrhau defnydd effeithiol o adnoddau cyhoeddus cyfyngedig, gan gynnwys cynyddu’r defnydd o gapasiti cerbydau i’r eithaf. Gall y dull hwn, mewn rhai amgylchiadau, arwain at amseroedd teithio hirach.

f) Cyfeiriad Cartref
Yn unol â Pholisi Derbyniadau’r Cyngor, ystyrir mai’r cyfeiriad cartref yw prif fan preswyl y rhiant/gofalwr, h.y. ble mae’r dysgwr fel arfer ac yn rheolaidd yn byw. Ni ystyrir cyfeiriadau amgen megis gwarchodwyr plant neu aelodau eraill o’r teulu at ddibenion gofal plant fel man preswyl arferol. Os yw plentyn yn preswylio gyda ffrindiau neu berthnasau (am resymau heblaw trefniadau maethu), ni ystyrir cyfeiriad y ffrindiau neu’r perthnasau hynny mewn perthynas â chais am gymorth teithio i ddysgwyr.

g) Preswylfa ddwbl
Mae cymhwystra ar gyfer cymorth teithio i ddysgwyr yn gysylltiedig â’r “man preswyl arferol”, a diffinnir hyn fel y cyfeiriad lle mae’r rhiant/gofalwr fel arfer yn preswylio ac y mae’r plentyn fel arfer yn byw yno.
Os yw plentyn/person ifanc yn preswylio mewn cyfeiriad gwahanol yn ystod yr wythnos, er mwyn i’r ail gyfeiriad gael ei ystyried yn fan preswyl arferol ychwanegol ac i gael ei gydnabod fel un â chymhwystra i gymorth teithio, rhaid i’r cyfeiriad hwnnw fod o fewn bwrdeistref sirol Castell-nedd Port Talbot, a rhaid iddo fodloni’r meini prawf pellter.
Rhaid i rieni/gofalwyr ddarparu tystiolaeth o breswylfa ddwbl. Fel arfer, caiff y prif gyfeiriad ei ddiffinio fel y cyfeiriad lle telir Budd-dal Plant.

h) Plant/pobl ifanc sy’n byw mewn ardal Awdurdod Lleol arall ond yn mynychu ysgol yng Nghastell-nedd Port Talbot
Bydd angen i rieni/gofalwyr wneud cais i’w hawdurdod lleol eu hunain am gymorth teithio os nad yw’r man preswyl arferol o fewn ardal bwrdeistref sirol Castell-nedd Port Talbot, hyd yn oed os yw’r ysgol a fynychir o fewn ardal y Cyngor. Mae hyn yn cynnwys y plant/pobl ifanc hynny sydd â phreswylfa ddwbl.

i) Newid Cyfeiriad a/neu Newid Ysgol
Mae dyletswydd ar rieni/gofalwyr i hysbysu’r Cyngor os ydynt yn symud i gyfeiriad newydd neu os yw eu plentyn yn newid ysgol.
Dylai rhieni/gofalwyr fod yn ymwybodol y gall newid tŷ neu newid ysgol arwain at golli cymhwystra i gael cymorth teithio, gan y gallai’r symudiad olygu nad yw’r dysgwr bellach yn bodloni’r meini prawf pellter neu nad yw bellach yn mynychu’r ysgol addas agosaf fel y’i pennir gan y Cyngor, yn unol â Pholisi Derbyniadau’r Cyngor.

Dylid gwneud cais ar-lein newydd am gymorth teithio i ddysgwyr, a chynhelir asesiad newydd gan ystyried y meini prawf cymhwystra.


6. Darpariaeth ar gyfer Dysgwyr ag Anghenion Dysgu Ychwanegol (ADY)

Mae’r Cyngor yn credu mewn ac yn hyrwyddo annibyniaeth i bob dysgwr. Mae hyn yn annog byw’n annibynnol yn ogystal ag iechyd a llesiant.

Ni fydd disgyblion ag Anghenion Dysgu Ychwanegol (ADY) yn gymwys yn awtomatig i gael Cymorth Teithio i Ddysgwyr.

Bydd y Cyngor yn darparu cymorth teithio i ddysgwyr ADY sydd â Chynllun Datblygu Unigol yn Seiliedig ar yr Ysgol (CDU Ysgol) neu Gynllun Datblygu Unigol yr Awdurdod Lleol (CDU AL) yn unol â’r meini prawf cymhwystra canlynol:

· Mae’r dysgwr yn mynychu ysgol brif ffrwd a ystyrir gan yr Awdurdod Lleol fel un sy’n addas ar gyfer oedran, gallu a dawn y plentyn, ac sy’n gallu diwallu anghenion dysgu ychwanegol y plentyn, ac mae’r ysgol honno wedi’i henwi gan yr Awdurdod Lleol yng NghDU AL y dysgwr, yn adran 2d1. Rhaid i’r ddarpariaeth hon fodloni’r meini prawf pellter (h.y. ei bod dros ddwy filltir (3.218 cilomedr) i ffwrdd ar gyfer plant oedran cynradd, a/neu dros dair milltir (4.828 cilomedr) ar gyfer plant/pobl ifanc oedran uwchradd).
· Mae’r dysgwr yn mynychu darpariaeth arbenigol a enwir gan yr Awdurdod Lleol yng NghDU AL y dysgwr, adran 2d1. Rhaid i’r ddarpariaeth hon hefyd fodloni’r meini prawf pellter (h.y. ei bod dros ddwy filltir (3.218 cilomedr) i ffwrdd ar gyfer plant oedran cynradd, a/neu dros dair milltir (4.828 cilomedr) ar gyfer plant/pobl ifanc oedran uwchradd).
· 
Mae gan rieni/gofalwyr yr hawl i ofyn i’w hysgol neu ddarpariaeth addysgol arbenigol ddewisol gael ei henwi yng NghDU y plentyn; fodd bynnag, ni fydd y dysgwr yn gymwys i gael cymorth teithio i ddysgwyr os yw’r lleoliad hwn yn wahanol i’r un a enwyd yn wreiddiol gan yr Awdurdod Lleol, gan y bydd hyn yn cael ei ystyried yn lleoliad dewisol ac felly ni fydd cymhwystra ar gyfer cymorth teithio.

Mae’r Cyngor yn cydnabod ei ddyletswydd statudol o dan Adran 6 o Ddeddf Anghenion Dysgu Ychwanegol a’r Tribiwnlys Addysg (Cymru) 2018 a’r Cod ADY (2021) i gynnwys yn weithredol ac i gefnogi plant, pobl ifanc a’u rhieni/gofalwyr ym mhob penderfyniad sy’n ymwneud ag Anghenion Dysgu Ychwanegol.




7. Plant sy’n Derbyn Gofal (PDG)
Mae’r Cyngor, fel rhiant corfforaethol ar gyfer Plant sy’n Derbyn Gofal, yn cefnogi parhad yn eu haddysg lle bo hynny’n bosibl. Pan fydd y Gwasanaethau Cymdeithasol yn penderfynu y dylai plentyn aros yn ei ysgol bresennol, bydd y Cyngor yn darparu Cymorth Teithio i Ddysgwyr os yw’r pellter yn fwy na dwy filltir / 3.218 km (cynradd) neu dair milltir / 4.828 km (uwchradd). Mae hyn hefyd yn berthnasol i blant a leolir mewn awdurdodau cyfagos.
Wrth wneud trefniadau lleoli a thrafnidiaeth, bydd Gwasanaeth Trafnidiaeth Addysg y Cyngor yn gweithio ar y cyd ac mewn cydweithrediad agos â’r Gwasanaethau Cymdeithasol, Addysg a gwasanaethau perthnasol eraill, yn ogystal â gofalwyr ac awdurdodau partner lle bo’n briodol, er mwyn sicrhau bod y trefniadau trafnidiaeth yn cael eu cydlynu, yn addas, ac er budd pennaf y dysgwr.

8. Darpariaethau Disgresiynol
Gall y Cyngor, o dan ei bwerau disgresiynol a nodir yn adran 6 o Fesur Teithio i Ddysgwyr (Cymru) 2008, ddarparu cymorth teithio i ddysgwyr nad ydynt fel arall yn gymwys i gael teithio am ddim o dan y meini prawf pellter neu gymhwystra statudol. Bydd y Cyngor yn penderfynu, yn ôl ei ddisgresiwn, pa gategorïau o ddysgwyr a all dderbyn cymorth o’r fath.

a) Darpariaeth ar gyfer addysg cyfrwng Cymraeg
Nid oes dyletswydd statudol ar y Cyngor i ddarparu cymorth teithio i ddysgwyr sy’n mynychu ysgolion cyfrwng Cymraeg.
Fodd bynnag, mae’r Cyngor yn cydnabod ei ddyletswydd o dan Adran 10 o’r Mesur i hyrwyddo mynediad at addysg a hyfforddiant drwy gyfrwng y Gymraeg. Mae’r ddyletswydd hon yn berthnasol pan fydd y Cyngor yn arfer ei swyddogaethau ac mae’n ei gwneud yn ofynnol i awdurdodau lleol hyrwyddo mynediad at addysg cyfrwng Cymraeg.
I gydnabod y ddyletswydd hon, ac yn unol ag ymrwymiad y Cyngor i gefnogi mynediad at addysg cyfrwng Cymraeg, bydd y trefniadau canlynol yn berthnasol.
Darperir cymorth teithio i ddysgwyr yn unol â Pholisi Cymorth Teithio i Ddysgwyr y Cyngor ar gyfer dysgwyr sy’n mynychu eu hysgol addas agosaf cyfrwng Cymraeg, lle mae’r pellter rhwng cartref y dysgwr a’r ysgol yn fwy na’r pellter cerdded statudol.
Lle nad yw’r pellter i’r ysgol addas agosaf yn fwy na’r pellter cerdded statudol, ni ddarperir cymorth teithio i ddysgwyr fel arfer.
Mae pob trefniant cymorth teithio i ddysgwyr yn amodol ar Bolisi Cymorth Teithio i Ddysgwyr ehangach y Cyngor, gan gynnwys meini prawf cymhwystra, asesiadau llwybrau, ac argaeledd trafnidiaeth addas. Mae’r Cyngor yn cadw’r hawl i adolygu trefniadau cymorth teithio i ddysgwyr lle mae amgylchiadau’n newid neu lle nad yw meini prawf polisi bellach yn cael eu bodloni.

b) Darpariaeth ar gyfer ysgolion ffydd
Nid oes gan y Cyngor ddyletswydd statudol i ddarparu cymorth teithio i ddysgwyr sy’n mynychu ysgolion cynradd neu uwchradd gwirfoddol a gynorthwyir (ysgolion ffydd).
Cynigir cludiant i’r ysgolion hyn ar sail ddisgresiynol, gan gydnabod bod rhai rhieni/gofalwyr yn dewis ysgol yn unol â’u henwad crefyddol. Gellir darparu cymorth teithio disgresiynol yn unol â Pholisi Cymorth Teithio i Ddysgwyr y Cyngor lle mae’r dysgwr yn mynychu’r ysgol gynradd neu uwchradd wirfoddol a gynorthwyir agosaf sy’n perthyn i enwad y teulu, ac mae’r pellter rhwng cartref y dysgwr a’r ysgol yn fwy na’r pellter cerdded statudol.
Lle bo rhieni/gofalwyr yn dewis ysgol gynradd neu uwchradd wirfoddol a gynorthwyir nad yw’n ysgol addas agosaf o ran eu henwad, caiff hyn ei ystyried yn lleoliad dewis rhiant ac ni fydd cymhwystra i gael cymorth teithio i ddysgwyr.
Mae pob trefniant cymorth teithio i ddysgwyr yn amodol ar Bolisi Cymorth Teithio i Ddysgwyr ehangach y Cyngor, gan gynnwys meini prawf cymhwystra, asesiadau llwybrau ac argaeledd trafnidiaeth addas. Mae’r Cyngor yn cadw’r hawl i adolygu trefniadau lle mae amgylchiadau’n newid neu lle nad yw meini prawf polisi bellach yn cael eu bodloni.

c) Plant o dan oedran ysgol statudol (0 i 4 oed)
Mae darparu Cymorth Teithio i Ddysgwyr yn ofyniad statudol ar gyfer dysgwyr rhwng 5 ac 16 oed. Ni ddarperir cymorth teithio ar gyfer disgyblion meithrin.
Ni ddarperir Cymorth Teithio i Ddysgwyr ar gyfer rhaglen gofal plant blynyddoedd cynnar Dechrau’n Deg.
Bydd y Cyngor yn ystyried cais am gymorth teithio ar gyfer plentyn sy’n mynychu dosbarth derbyn amser llawn, lle bydd y plentyn yn cyrraedd 5 oed yn ystod y flwyddyn academaidd honno.
Bydd y Cyngor hefyd yn ystyried cymorth ar gyfer dysgwyr ag ADY o dan 5 oed sy’n mynychu ysgol brif ffrwd neu ddarpariaeth arbenigol a enwir yn eu CDU AL, adran 2d1.

d) Darpariaeth ar gyfer dysgwyr ôl-16
Nid yw’r Cyngor yn darparu cymorth teithio ar gyfer pobl ifanc dros 16 oed sy’n mynychu addysg bellach.
Fodd bynnag, bydd cymorth teithio disgresiynol yn cael ei ystyried ar gyfer:
Gall y Cyngor ddarparu cymorth teithio disgresiynol i ddysgwyr ôl-16 sydd ag Anghenion Dysgu Ychwanegol (ADY), lle bo angen y cymorth hwnnw er mwyn galluogi’r dysgwr i gael mynediad at y ddarpariaeth a’r cwrs arbenigol addas agosaf fel y nodir mewn Cynllun Datblygu Unigol yr Awdurdod Lleol (CDU AL), fel gofyniad sy’n deillio o angen meddygol, angen dysgu ychwanegol neu anabledd y dysgwr. Cyn ystyried unrhyw gymorth teithio disgresiynol, rhaid dangos bod y meini prawf pellter wedi’u bodloni (3 milltir / 4.828 km neu fwy). Ni fydd cymorth teithio disgresiynol yn parhau os bydd y dysgwr yn trosglwyddo o’r ddarpariaeth a’r cwrs arbenigol i ddarpariaeth brif ffrwd. Os yw dysgwr yn cyrraedd 19 oed cyn 1 Medi, daw’r cymorth teithio disgresiynol i ben.
Bydd cymorth teithio disgresiynol hefyd yn cael ei ystyried ar gyfer dysgwyr sy’n dymuno parhau â’u haddysg mewn sefydliad chweched dosbarth o fewn y Fwrdeistref Sirol (Ysgol Gymraeg Ystalyfera Bro Dur neu Ysgol Gatholig Sant Joseff) lle mae’r pellter rhwng cartref y dysgwr a’r ysgol yn fwy na’r pellter cerdded statudol.
Bydd trefniadau teithio disgresiynol ôl-16 yn cael eu hadolygu’n rheolaidd a gallant gael eu diwygio neu eu tynnu’n ôl lle nad oes eu hangen mwyach.
Bydd y Cyngor bob amser yn ystyried y math mwyaf priodol, diogel a chost-effeithiol o drafnidiaeth, a all gynnwys trafnidiaeth gyhoeddus, cerbydau a rennir, Cyllideb Teithio Personol neu hyfforddiant teithio annibynnol lle bo’n briodol.

e) Cyflyrau Meddygol Dros Dro
Rhoddir ystyriaeth ddisgresiynol i ddarparu cymorth teithio i ddysgwyr, ar sail dros dro, ar gyfer dysgwyr sydd â chyflwr meddygol tymor byr sy’n cyfyngu’n sylweddol ac yn dros dro ar eu symudedd, fel na allant gerdded i’r ysgol na defnyddio trafnidiaeth gyhoeddus. Gall hyn gynnwys, ond nid yw’n gyfyngedig i, gyflyrau megis aelod wedi torri neu adferiad ar ôl llawdriniaeth.
Bydd unrhyw drafnidiaeth a ddarperir o dan y trefniant hwn yn:
· gyfyngedig o ran amser, gan gwmpasu dim ond y cyfnod y mae’r cyflwr meddygol yn effeithio ar symudedd y dysgwr;
· yn amodol ar dystiolaeth feddygol briodol, sy’n cadarnhau natur y cyflwr a hyd disgwyliedig y cyfyngiad ar symudedd; ac
· yn destun adolygiad rheolaidd, gyda thrafnidiaeth yn cael ei thynnu’n ôl pan fydd y dysgwr yn gallu teithio i’r ysgol yn annibynnol neu drwy drefniadau presennol.
Bwriad y ddarpariaeth hon yw cefnogi dysgwyr o dan amgylchiadau dros dro ac eithriadol, ac nid yw’n berthnasol i gyflyrau meddygol neu anableddau tymor hir neu barhaol, a ystyrir o dan feini prawf cymhwystra ar wahân ym mholisi teithio i ddysgwyr y Cyngor.
Mae’r Cyngor yn cadw’r hawl i benderfynu ar y math mwyaf priodol a chost-effeithiol o drafnidiaeth, a all gynnwys cludiant a rennir neu Gybuddb Teithio Personol, lle bo’n addas.

f) Trosglwyddo
Cynghorir teuluoedd i gynllunio ar gyfer unrhyw drosglwyddiad rhwng ysgolion ac i gysylltu â’r ysgol sy’n derbyn ynghylch amseroedd sesiynau, trefniadau sefydlu ac ail-ymsefydlu. Nid yw Cymorth Teithio i Ddysgwyr ar gael yn y sefyllfaoedd hyn. Mae unrhyw drafnidiaeth sydd ei hangen y tu allan i oriau gweithredu arferol yr ysgol yn gyfrifoldeb y rhiant neu’r gofalwr.

g) Capasiti Wrth Gefn
Mae capasiti wrth gefn ar gerbydau cludiant ysgol dan gontract yn hynod gyfyngedig, ac ni ddylai rhieni a gofalwyr ddibynnu ar argaeledd sedd gonsesiynol fel dull teithio.
Mae pob dyraniad cymorth teithio statudol yn cael blaenoriaeth lwyr a rhaid eu cwblhau’n llawn cyn y gellir nodi unrhyw gapasiti wrth gefn. Ni chaiff y broses hon ei chwblhau tan fis Hydref bob blwyddyn, ac felly ni wneir unrhyw benderfyniadau ynghylch seddi consesiynol cyn hynny.
Mae argaeledd seddi wrth gefn yn amrywio o flwyddyn i flwyddyn ac yn dibynnu ar nifer o ffactorau, gan gynnwys nifer y dysgwyr sy’n gymwys i gael cludiant statudol, trefniant a gweithrediad llwybrau trafnidiaeth, a chydymffurfiaeth â Rheoliadau Hygyrchedd Cerbydau Gwasanaeth Cyhoeddus (PSVAR). Dim ond ar ôl i bob dysgwr cymwys gael ei ddyrannu le y gellir nodi unrhyw gapasiti sy’n weddill ar gyfer defnydd consesiynol.
Lle nodir capasiti wrth gefn, gall y Cyngor gynnig y seddi hyn i ddysgwyr ar sail gonsesiynol.
Gellir dyrannu seddi wrth gefn yn ôl oedran y dysgwr, pellter o’r ysgol, ac amgylchiadau’r dysgwr, a gall argaeledd amrywio ar draws ysgolion a llwybrau.
Gellir tynnu seddi wrth gefn yn ôl ar unrhyw adeg, gyda saith diwrnod o rybudd ysgrifenedig, os yw hynny’n ofynnol am resymau statudol neu weithredol.
Nid yw derbyn sedd wrth gefn mewn un flwyddyn academaidd yn gwarantu dyraniad sedd mewn unrhyw flwyddyn yn y dyfodol, gan fod capasiti wrth gefn yn cael ei ailasesu’n flynyddol ac yn dibynnu’n gyfan gwbl ar alw ar gludiant statudol a ffactorau gweithredol.

9. Yr Hawl i Adolygu Capasiti
Bydd y Cyngor yn adolygu’r cynnig Cymorth Teithio i Ddysgwyr yn rheolaidd er mwyn sicrhau bod y ddarpariaeth yn addas ar gyfer y dysgwr ac yn darparu’r ateb mwyaf cost-effeithiol i’r Cyngor wrth gyflawni ei ddyletswyddau statudol.
Bydd y Cyngor yn cadw pob trefniant Cymorth Teithio i Ddysgwyr dan adolygiad rheolaidd er mwyn sicrhau bod y ddarpariaeth deithio a wneir yn parhau i fod yn addas ar gyfer y dysgwr ac yn cynrychioli defnydd effeithlon ac effeithiol o adnoddau cyhoeddus wrth gyflawni dyletswyddau statudol y Cyngor o dan Fesur Teithio i Ddysgwyr (Cymru) 2008.
Yn unol â chanllawiau Llywodraeth Cymru ar deithio i ddysgwyr, gall y Cyngor adolygu trefniadau trafnidiaeth lle ceir newid mewn amgylchiadau, gan gynnwys ond heb fod yn gyfyngedig i’r canlynol:
· newidiadau yn oedran, anghenion, symudedd neu allu’r dysgwr i deithio’n annibynnol;
· newidiadau i leoliad ysgol y dysgwr, gan gynnwys trosglwyddo rhwng ysgolion neu rhwng cyfnodau addysg;
· newidiadau yn argaeledd trefniadau trafnidiaeth addas, llwybrau neu gapasiti cerbydau; neu
· nodi trefniadau amgen sy’n parhau i ddiwallu anghenion y dysgwr tra’n gwella effeithlonrwydd a gwerth am arian.
Fel rhan o unrhyw adolygiad, gall y Cyngor ystyried a yw’r ddarpariaeth trafnidiaeth bresennol yn parhau i fod y dull mwyaf priodol o gymorth teithio, neu a fyddai trefniant gwahanol yn parhau i ddarparu mynediad diogel ac addas at addysg. Gall hyn gynnwys newidiadau i’r math o drafnidiaeth a ddarperir, trefniadau codi a gollwng, amseroedd teithio, neu opsiynau trafnidiaeth a rennir.
Nid yw darparu Cymorth Teithio i Ddysgwyr ar unrhyw adeg yn creu hawl awtomatig nac barhaus i’r un math o gefnogaeth mewn blynyddoedd i ddod. Gellir diwygio neu dynnu trefniadau trafnidiaeth yn ôl lle nad ydynt bellach yn ofynnol i gyflawni rhwymedigaethau statudol neu lle gellir gwneud trefniadau amgen addas.
Pan gynigir newidiadau i’r ddarpariaeth trafnidiaeth, bydd y Cyngor yn rhoi rhybudd i rieni/gofalwyr, ac eithrio lle bo angen gwneud newidiadau ar unwaith am resymau diogelwch, diogelu neu angen gweithredol.
Os caiff llwybr cerdded a oedd wedi’i ystyried yn flaenorol yn anaddas ei wella, caiff cymhwystra ar gyfer cymorth teithio i ddysgwyr ei asesu a’i addasu o ddechrau’r flwyddyn academaidd ganlynol.
Bydd pob adolygiad yn cael ei gynnal mewn modd teg, cyson a thryloyw, gan roi sylw dyledus i amgylchiadau unigol y dysgwr a dyletswyddau’r Cyngor o dan ddeddfwriaeth cydraddoldeb a theithio i ddysgwyr.

10. Gwneud Cais am Gymorth Teithio i Ddysgwyr
Ar ôl gwirio’r dudalen we am wybodaeth ynghylch cymhwystra, os yw rhieni/gofalwyr yn credu bod eu plentyn yn gymwys i dderbyn cymorth teithio gan y Cyngor, bydd angen iddynt lenwi’r ffurflen gais ar-lein berthnasol.
Mae dau fath o gais:
· “PRIF FFRWD” – ar gyfer plant/pobl ifanc sy’n mynychu ysgol brif ffrwd; a
· “ALN” – ar gyfer y rhai sy’n mynychu darpariaeth addysgol arbenigol (e.e. Ysgol Arbennig neu Ganolfan Cymorth Dysgu).
Gwybodaeth Hanfodol
Y dyddiad cau ar gyfer gwneud cais am gludiant ysgol ar gyfer dechrau’r flwyddyn academaidd newydd (mis Medi) yw 30 Mehefin y flwyddyn academaidd flaenorol. Mae’r dyddiad cau hwn yn berthnasol i ymgeiswyr am y tro cyntaf, yn ogystal â disgyblion sy’n derbyn cymorth teithio ar hyn o bryd ac sydd angen gwneud cais eto oherwydd newid mewn amgylchiadau.
Ni ellir gwarantu y bydd trefniadau trafnidiaeth ar waith erbyn dechrau’r tymor ar gyfer ceisiadau a dderbynnir ar ôl y dyddiad hwn. Bydd ceisiadau hwyr yn parhau i gael eu prosesu, a chysylltir â rhieni/gofalwyr unwaith y gwneir penderfyniad; fodd bynnag, bydd gofyn iddynt wneud eu trefniadau trafnidiaeth eu hunain hyd nes y caiff y cais ei gymeradwyo.
a) Ceisiadau Prif Ffrwd a gyflwynir cyn y dyddiad cau
Bydd ceisiadau disgyblion uwchradd a gymeradwyir yn derbyn llythyr/e-bost yn cadarnhau’r llwybr a ddyrannwyd, ynghyd â phas bws. Bydd disgyblion cynradd yn derbyn llythyr gyda manylion y llwybr a ddyrannwyd, a rhaid dangos y llythyr hwn i’r gyrrwr ar y diwrnod cyntaf o deithio.
Os nad ydych wedi derbyn manylion trafnidiaeth eich plentyn bythefnos cyn dechrau’r flwyddyn academaidd newydd, anfonwch e-bost at passengertransport@npt.gov.uk.
b) Ceisiadau ADY a gyflwynir cyn y dyddiad cau
Bydd ymgeiswyr llwyddiannus yn derbyn llythyr/e-bost gyda manylion y darparwr trafnidiaeth. Rhaid i rieni/gofalwyr gysylltu â’r darparwr trafnidiaeth yn uniongyrchol i drefnu cyfarfod cychwynnol (meet and greet) gyda’r criw trafnidiaeth.
Os nad ydych wedi derbyn manylion trafnidiaeth eich plentyn bythefnos cyn dechrau’r flwyddyn academaidd newydd, anfonwch e-bost at passengertransport@npt.gov.uk.
Gall ceisiadau ar gyfer cludiant prif ffrwd ac ADY a dderbynnir yn ystod y tymor ysgol gymryd hyd at 20 diwrnod gwaith i’w prosesu. Unwaith y cânt eu cymeradwyo, bydd rhieni/gofalwyr yn derbyn cyfathrebiad gyda manylion trafnidiaeth eu plentyn.
c) Ceisiadau a gyflwynir yn ystod y tymor
Bydd ceisiadau am gymorth teithio i ddysgwyr a gyflwynir yn ystod y tymor ysgol yn cael eu hasesu yn unol â phrosesau a therfynau amser safonol y Cyngor. Yn ystod y cyfnod hwn, mae rhieni/gofalwyr yn hollol gyfrifol am drefnu a chyllido trafnidiaeth eu plentyn hyd nes y caiff penderfyniad ei gadarnhau ac y bydd unrhyw drefniadau cymeradwy ar waith.
Mae’r Cyngor yn trefnu llwybrau trafnidiaeth a chontractau gweithredwyr ar sail blwyddyn academaidd, gyda gwasanaethau’n cael eu cynllunio a’u comisiynu ar gyfer y cyfnod o fis Medi tan fis Gorffennaf. O ganlyniad, efallai na fydd modd ymgymryd ar unwaith â cheisiadau a dderbynnir ar ôl dechrau’r flwyddyn academaidd o fewn y llwybrau dan gontract presennol.
Lle derbynnir cais ganol blwyddyn a bod y dysgwr yn cael ei asesu’n gymwys i gael cymorth teithio, gall y Cyngor ddarparu Cyllideb Teithio Personol (CTP) fel mesur dros dro hyd nes y gellir adolygu neu resymoli llwybrau trafnidiaeth, neu hyd nes y daw lle addas ar gael ar lwybr presennol.



11. Datganiadau Polisi
a) Cynorthwywyr Teithwyr
Mae cynorthwywyr teithwyr yn gyfrifol am oruchwylio plant/pobl ifanc ar gerbydau dan gontract y Cyngor. Maent yn goruchwylio ymddygiad a diogelwch y rhai sydd ar y cerbyd fel y gall y gyrrwr yrru’n ddiogel. Maent hefyd yn cynorthwyo’r gyrrwr i sicrhau bod plentyn/person ifanc yn gallu cael mynediad at ei drefniadau trafnidiaeth mewn modd diogel a phriodol.
Darperir cynorthwywyr teithwyr yn unol ag anghenion unigol y plant/pobl ifanc sy’n teithio ar y cerbyd dan gontract y Cyngor. Nid yw’r Cyngor yn darparu cefnogaeth cynorthwyydd teithwyr yn awtomatig ar bob cerbyd dan gontract; mae hyn yn dibynnu ar natur y daith ac anghenion unigol y plant/pobl ifanc sy’n teithio.
Os yw dysgwr yn teithio ar gerbyd dan gontract penodedig y Cyngor, nid oes sicrwydd y bydd yr un gyrrwr neu gynorthwyydd teithwyr yn parhau drwy gydol taith academaidd y dysgwr.

b) Teithiau Ychwanegol
Darperir cludiant i ac o gartref y dysgwr a’r ysgol yn unig. Ni ddarperir cludiant i glybiau brecwast na chlybiau ar ôl ysgol nac ar gyfer unrhyw deithiau sydd eu hangen yn ystod y diwrnod ysgol.
Ni ddarperir cludiant lle mae angen i ddysgwr adael yr ysgol cyn diwedd y diwrnod ysgol oherwydd salwch neu i fynychu apwyntiadau meddygol.

c) Peidio â defnyddio darpariaeth drafnidiaeth
Lle na chaiff darpariaeth drafnidiaeth ei defnyddio am gyfnod estynedig, gall y Cyngor adolygu’r angen parhaus am y ddarpariaeth. Disgwylir i rieni/gofalwyr hysbysu’r Cyngor pan na fydd y drafnidiaeth ei hangen. Gall peidio â defnyddio’r ddarpariaeth yn barhaus arwain at ddiwygio neu dynnu’r trefniant trafnidiaeth yn ôl yn dilyn adolygiad, lle pennir nad yw’r ddarpariaeth bellach yn angenrheidiol neu’n cynrychioli defnydd aneffeithlon o adnoddau cyhoeddus.
Fel rhan o unrhyw adolygiad asesu, gall y Cyngor gynnal ymgynghoriad ar y cyd â gwasanaethau perthnasol y Cyngor, lle bo’n briodol, a all gynnwys Addysg, Anghenion Dysgu Ychwanegol (ADY), Gwasanaethau Cymdeithasol, Cynhwysiant, Diogelu neu weithwyr proffesiynol perthnasol eraill, er mwyn sicrhau bod amgylchiadau unigol y dysgwr yn cael eu hystyried yn llawn. Gwneir unrhyw benderfyniad yn unol â dyletswyddau statudol y Cyngor.

d) Cyllideb Teithio Personol
Gall y Cyngor ddewis cynnig Cyllideb Teithio Personol (CTP) i rieni/gofalwyr, lle mai hwn yw’r ateb mwyaf cost-effeithiol i’r Cyngor wrth gyflawni ei ddyletswyddau statudol. Ni chaiff ei ddarparu’n awtomatig ac ni chaiff ei gynnig lle mae trefniant trafnidiaeth addas eisoes ar waith.
Mae’r CTP yn daliad a ddyluniwyd i ad-dalu rhieni/gofalwyr am y costau a ysgwyddir wrth ddarparu cludiant i’w plant. Gwneir taliadau’n uniongyrchol i gyfrif banc y rhiant yn fisol. Caiff y CTP ei gyfrifo ar sail y pellter gyrru rhwng y cartref a’r ysgol (gan ddefnyddio System Fapio Gwybodaeth Ddigidol), o’r pwynt lle mae’r eiddo cartref yn cwrdd â’r briffordd fabwysiedig hyd at y fynedfa addas agosaf i’r ysgol. Yn ogystal, bydd cyfrifiad yn cael ei wneud i bennu’r amser arferol y mae’n ei gymryd i deithio o’r cartref i’r ysgol ac yn ôl eto. Caiff taliadau i rieni/gofalwyr eu cyfrifo ar gyfradd ddyddiol sy’n cynnwys amser teithio a milltiroedd ar gyfer dwy daith i’r ysgol ac yn ôl. Caiff cyfraddau ad-dalu eu cadarnhau cyn dechrau’r trefniant trafnidiaeth.
Caiff Cyllidebau Teithio Personol eu hadolygu’n flynyddol ac nid ydynt yn darparu hawl barhaus. Gall y Cyngor adleoli dysgwyr i gerbyd dan gontract y Cyngor lle bo amgylchiadau gweithredol yn gofyn am hynny.

e) Rhaglen Hyfforddi Teithio Annibynnol
Mae’r Cyngor yn cynnig Rhaglen Hyfforddi Teithio Annibynnol i ddarparu i blant/pobl ifanc ag anghenion addysgol arbennig a/neu anableddau yr hyder a’r sgiliau i deithio’n annibynnol ar fysiau, trenau a llwybrau cerdded i ac o’r ysgol/coleg. Mae bod yn deithiwr annibynnol yn sgil bywyd allweddol gan ei fod yn galluogi plant/pobl ifanc i wneud dewisiadau am sut maent yn trefnu eu bywyd bob dydd.
Mae hyfforddiant teithio yn cynnwys teithiau mewn grwpiau neu fel unigolion, yn dibynnu ar asesiad o anghenion y plant/pobl ifanc. Mae’r hyfforddiant yn cynnwys dysgu wedi’i seilio ar y dosbarth ynghyd â sesiynau ymarferol a fydd yn helpu i feithrin y sgiliau sydd eu hangen i alluogi’r plentyn/person ifanc i ddod yn deithiwr annibynnol.

f) Polisi Cefnogi Dysgwyr ag Anghenion Gofal Iechyd – Trafnidiaeth
Mae’r canllaw hwn yn gweithredu yn unol â Pholisi Cefnogi Dysgwyr ag Anghenion Gofal Iechyd y Cyngor.
Nid yw gyrwyr na chynorthwywyr teithwyr (CT) yn gyfrifol am roi meddyginiaeth na darparu triniaeth feddygol yn ystod cludiant cymorth teithio i ddysgwyr.
Nid yw’n ofynnol nac yn ddisgwyliedig i staff trafnidiaeth ymgymryd ag ymyriadau clinigol na meddygol.
Mewn achos o argyfwng meddygol yn ystod cludiant, bydd y gyrrwr neu’r CT yn stopio’r cerbyd mewn man diogel, yn galw’r gwasanaethau brys, ac yn dilyn y cyfarwyddiadau a ddarperir gan weithredwr y gwasanaethau brys nes bod cymorth yn cyrraedd.

g) Deddf Cydraddoldeb 2010
Bydd y Cyngor yn gwneud addasiadau rhesymol, yn unol â’i ddyletswyddau statudol o dan Ddeddf Cydraddoldeb 2010, lle y byddai dysgwr anabl fel arall o dan anfantais sylweddol.

12. Cod Ymddygiad ar Deithiau
Disgwylir i bob plentyn/person ifanc sy’n teithio ar gerbydau dan gontract y Cyngor gyrraedd safonau ymddygiad sy’n sicrhau eu diogelwch eu hunain a diogelwch eraill.
Mae Llywodraeth Cymru (Llywodraeth Cynulliad Cymru gynt) wedi cyhoeddi Cod Ymddygiad ar Deithiau (Atodiad A) sy’n berthnasol i bob dull o deithio i ac o sefydliadau addysg. Rhaid i blant/pobl ifanc gydymffurfio â’r Cod wrth deithio i ac o’u man dysgu. O dan y Cod, gellir tynnu trefniadau teithio oddi ar y rhai hynny nad yw eu hymddygiad yn ystod y daith i neu o’r ysgol yn cyrraedd safon dderbyniol. Bydd y Cyngor yn gweithio mewn partneriaeth gydag ysgolion a lleoliadau addysgol eraill i hyrwyddo safonau ymddygiad priodol; fodd bynnag, pan na chaiff y safonau disgwyliedig eu bodloni, cymerir camau priodol.
Os yw digwyddiad o natur ddifrifol, mae’r Cyngor yn cadw’r hawl i dynnu’r plentyn/person ifanc o deithio ar gerbyd dan gontract y Cyngor ar unwaith, er mwyn sicrhau diogelwch eraill. Bydd hyd yr ataliad neu’r tynnu mynediad i gerbyd dan gontract y Cyngor yn dibynnu ar ddifrifoldeb y digwyddiad. Mewn rhai amgylchiadau, gellir cynnig Cyllideb Teithio Personol fel dewis amgen i ddefnyddio cerbyd dan gontract y Cyngor. Bydd y Cyngor yn ystyried unrhyw anghenion dysgu ychwanegol neu anableddau sydd gan y plentyn/person ifanc a all effeithio ar eu hymddygiad. Pan fo hynny’n berthnasol, bydd y Cyngor yn ymgysylltu â rhieni/gofalwyr ac, lle bo’n briodol, yn cynnwys gweithwyr proffesiynol perthnasol eraill i nodi atebion i fynd i’r afael â’r ymddygiad a galluogi trefniadau teithio diogel.

a) Gwregysau Diogelwch

Mae pob cerbyd dan gontract y Cyngor wedi’i ffitio â gwregysau diogelwch. Rhaid i bob plentyn/person ifanc wisgo gwregys diogelwch wrth deithio i ac o’r ysgol. Os pennir cynorthwyydd teithwyr i’r cerbyd, gallant gynorthwyo, lle bo angen, blant iau neu’r rhai ag anghenion dysgu ychwanegol, anableddau neu anawsterau symudedd i eistedd a sicrhau bod eu gwregysau diogelwch wedi’u cau’n gywir.

b) CCTV

Gall CCTV fod ar waith ar gerbydau dan gontract y Cyngor. Defnyddir hyn i ddiogelu pawb sy’n teithio, gan gynnwys y gyrrwr, y cynorthwyydd teithwyr, a phob plentyn/person ifanc. Yn ogystal, gellir defnyddio CCTV i nodi unrhyw ddigwyddiadau sy’n digwydd, gan gynnwys ymddygiad nad yw’n cydymffurfio â’r safonau disgwyliedig. Dim ond os caiff digwyddiad ei adrodd y bydd y Cyngor yn adolygu recordiadau CCTV.



13. Cwynion ac Apeliadau
Mae’r Cyngor yn gwahaniaethu rhwng cwyn ac apêl. Mae cwyn yn ymwneud ag ymddygiad neu ansawdd gwasanaeth trafnidiaeth sydd eisoes yn cael ei ddarparu. Mae apêl yn ymwneud â phenderfyniad y Cyngor ynghylch cymhwystra ar gyfer Cymorth Teithio i Ddysgwyr.

Dylai rhieni/gofalwyr sicrhau eu bod yn dilyn y llwybr cywir yn dibynnu ar y mater y maent yn dymuno ei godi. Nodir y prosesau unioni isod.

a) Cwynion ynghylch Darparu Gwasanaeth Trafnidiaeth
Dylid adrodd cwynion am ymddygiad dysgwyr, gyrwyr, cynorthwywyr teithwyr, neu addasrwydd cerbydau ar gyfer y ffordd cyn gynted â phosibl ar ôl y digwyddiad. Dylid cyflwyno pryderon i Adran Cludiant Teithwyr drwy passengertransport@npt.gov.uk.
Bydd pob cwyn yn cael ei hymchwilio yn unol â gweithdrefn gwynion corfforaethol y Cyngor. Gellir hefyd rannu cwynion ynghylch ymddygiad dysgwr gyda’r ysgol berthnasol ar gyfer gweithredu pellach lle bo’n briodol.

b) Apeliadau yn Erbyn Penderfyniad Asesiad Cymorth Teithio i Ddysgwyr
Pan gaiff cais am gymorth teithio i ddysgwyr ei wrthod, bydd y Cyngor yn hysbysu’r ymgeisydd yn ysgrifenedig o fewn 10 diwrnod gwaith i’r penderfyniad gael ei wneud. Bydd y llythyr penderfyniad yn egluro’r rheswm dros wrthod ac yn amlinellu sut i gyflwyno apêl.
Gall rhieni/gofalwyr apelio lle maent yn credu nad yw’r Cyngor wedi cymhwyso’r Polisi Cymorth Teithio i Ddysgwyr yn gywir, neu lle maent yn nodi bod amgylchiadau arbennig neu eithriadol y dylid eu hystyried. Cyfrifoldeb yr apelydd yw casglu a darparu’r holl dystiolaeth berthnasol i gefnogi eu hachos. Bydd apeliadau’n cael eu hasesu yn unol â’r polisi sydd mewn grym ar adeg y penderfyniad gwreiddiol.
Rhaid cyflwyno apeliadau yn ysgrifenedig a dylent nodi’n glir seiliau’r apêl a chynnwys unrhyw wybodaeth ategol. Gall methu â darparu digon o wybodaeth ohirio ystyriaeth yr apêl.
Caiff apêl ei hystyried gan banel a fydd yn adolygu’r penderfyniad ar sail y Polisi Cymorth Teithio i Ddysgwyr a’r dystiolaeth a gyflwynwyd. Bydd apeliadau’n cael eu hasesu gan swyddogion nad oeddent yn rhan o’r penderfyniad gwreiddiol, gan sicrhau tegwch, didueddrwydd a chydymffurfiaeth ag egwyddorion cyfiawnder naturiol.
Bydd ymgeiswyr yn cael eu hysbysu o’r canlyniad o fewn pum diwrnod gwaith ar ôl ystyried yr apêl, ar yr amod nad oes angen rhagor o wybodaeth.
Os na chaiff apêl ei chynnal, nid oes hawl apelio pellach o fewn y Cyngor. Gall ymgeiswyr sy’n parhau’n anfodlon gyfeirio eu cwyn at Ombwdsmon Gwasanaethau Cyhoeddus Cymru. Ceir hefyd yr hawl i herio’r penderfyniad ar bwynt o gyfraith drwy Adolygiad Barnwrol, y mae’n rhaid ei arfer o fewn chwe wythnos i’r penderfyniad.
Gellir cael manylion ynghylch sut i gyflwyno apêl gan Adran Cludiant Addysg drwy educationtransport@npt.gov.uk.

c) Apeliadau pan fo Trefniadau Cymorth Teithio i Ddysgwyr Eisoes ar Waith
Pan fydd rhiant neu ofalwr yn gwneud cais am apêl ar ôl i drefniadau cymorth teithio i ddysgwyr fod eisoes ar waith ac yn weithredol, bydd y Cyngor yn cynnal adolygiad llawn o’r penderfyniad cymhwystra gwreiddiol. I gychwyn apêl mewn amgylchiadau o’r fath, rhaid i’r rhiant neu’r gofalwr gyflwyno cais yn ysgrifenedig, gan egluro’n glir y rhesymau dros geisio apêl a darparu cymaint o wybodaeth a thystiolaeth ategol â phosibl.
Yn ystod y broses apelio, gall y trefniadau trafnidiaeth presennol gael eu tynnu’n ôl dros dro, yn enwedig lle byddai parhau â’r trefniant yn gwrthdaro â chynllunio trafnidiaeth diogel, priodol neu sy’n cydymffurfio â pholisi. Os caiff trafnidiaeth ei thynnu’n ôl yn ystod y cyfnod apelio, y rhiant neu’r gofalwr sy’n gwbl gyfrifol am drefnu a chyllido teithio eu plentyn i ac o’r ysgol hyd nes y caiff canlyniad yr apêl ei gadarnhau.
Ni all y Cyngor ad-dalu unrhyw gostau trafnidiaeth a ysgwyddir yn ystod y cyfnod apelio, ac mae cyfrifoldeb llawn am bob trefniant teithio yn gorwedd gyda’r rhiant neu’r gofalwr hyd nes y caiff cymhwystra ei ailsefydlu ac y caiff unrhyw drefniant trafnidiaeth diwygiedig ei weithredu.
Nid yw cyflwyno apêl yn awgrymu nac yn gwarantu y bydd y Cyngor yn diwygio, yn adolygu neu’n adfer unrhyw drefniant cymorth teithio i ddysgwyr presennol.

Atodiad A
Cod Ymddygiad ar Deithiau

